Фәнни-ғәмәли конференция
“Үҙ мираҫыңды тапшыра бел”

2010 уҡыу йылы
                                     Шәжәрә – ул бөйөк, изге йортоң,
Уға тейеш бит һин ҡайтырға.

Унда һине тыуған ер ҙә,

Йән дә, ҡан да тейеш тартырға.

Кәшкәләү… Ауылыбыҙҙың тарихы тамырҙары менән бик тәрәнгә китә  һәм XVII ғасырҙың урталарына барып тоташа. Ошо ваҡытта Ҡариҙел  районының  Аҡсәйет ауылынан 7 ғаилә беҙҙең яҡтарға килеп урынлашҡан. Нәҡ ошо ғаиләләрҙең береһе беҙҙең ауылыбыҙға нигеҙ һалыусы булып тора ла инде.

Бөгөнгө көндә Кәшкәләүҙә 7 нәҫел халҡы йәшәй: Боҫҡон, Сәғит, Мостаҡай, Һөрәй, Сысҡан, Юлдаш һәм Биктимер нәҫелдәре. Улар араһында иң боронғоһо,тармаҡлыһы булып Боҫҡон нәҫеле тора (фотоһүрәт).

Минең шәжәрәм тамырҙары менән аҫаба башҡорто булған Боҫҡон атаға килеп тоташа. Уның улы Аҫылбай икенсе быуын вәкиле, Исламғәли өсөнсө быуынды кәүҙәләндерә, дүртенсе быуын булып Рахматулла ата тора, бишенсе быуын вәкиле ул – Вәлиәхмәт (1790) һәм беҙҙең ғаиләгә үҙ атамаһын биргән Ғәлиәхмәт ата  алтынсы быуын булып тора. 

Нәҡ ошо урындан алып шәжәрәмде тәрәнерәк өйрәнеү мөмкинселеге бар, сөнки олатайым үҙе яҙып ҡалдырғандары, өләсәйем хәтирәләре буйынса мин нәҫел ағасым тураһындағы кәрәкле мәғлүмәттәрҙе туплай алдым. 

Ғәлиәхмәт -минең олатайым Илһамдың атаһы, 1888 йылда тыуған. “Кем булған һуң ул Ғәлиәхмәт?” – тип һорағас, өләсәйем: “Һис шикһеҙ, ерҙә тернәкләнеп эшләүсе эш һөйөүсән, хеҙмәтсән кеше булған ул балам”,-тине.

Ғәлиәхмәт атаның шәжәрәһен дауам иттереүселәр булып 7-се быуын вәкилдәре - минең олатайым Илһам менән Ҡауи тыуғандар (фотоһүрәт). Әлбәттә,1929 йылда тыуған олатайым Илһам тураһында минең күберәк әйткем килә. Олатайым үҙенең тырышлығы, эшсәнлеге менән ауылда абруй яулаған кеше. Үҙ ғүмере буйына ул техника менән эш иткән. “Тура һүҙле, ғәҙел холоҡло, заманына ҡарата бик тә зиһенле ине ул”,-ти өләсәйем.
Үҙе олатайым ошоларҙы яҙып ҡалдырған: “Ауыр һуғыш йылдары… 5-се класты бөткәс тә  ат менән ололар артынан ер тырматтым, һуңынан һабан менән ер  һөрҙөм. Алдынғы була инем, беҙҙең ер башында флаг ҡаҙалып тора ине. Көлтәләрҙе эҫкерткә ташып, көҙөн һуға инек. 35 йыл буйы йәйен комбайнда, ҡышын фермала эшләнем. Пенсияға сыҡтым. Ауылда һыу юҡ. Бер емерелгән ҡойо бар ине, шуны ҡаҙып, таштан бурап ауылды һыулы иттек. Бөтә ауыл халҡы шунан һыу эсә, уның һыуы ғүмергә етерлек”.  
 Ал-ялһыҙ эшләгәнлеге өсөн дә, уны колхоздың алдынғы эшсеһе булараҡ, илебеҙҙең төрлө төбәктәрендә урынлашҡан ял йорттарына ебәргәндәр. Ул: “Ял итеп, яңы көс туплап, матур урындар күреп ҡайта инем”,-тип һөйләй торғайны. Өләсәйемдәрҙә өйҙөң иң түрендә олатайым алған миҙалдар, почет грамоталары урын алған. Ниндәйҙәре генә юҡ унда?! “Социалистик ярышта юғары күрһәткестәргә ирешкәне өсөн”, “1980 йылда һәм 10-сы бишйыллыҡта  социалистик йөкләмәләрҙе үтәүҙә яҡшы күрһәткестәргә ирешкәне өсөн”, “Йәштәргә дөрөҫ юл  күрһәтеү эштәре алып барғаны өсөн” кеүектәре бар араһында. Ә йылдар буйына үҙ эшенә тоғро ҡалғаны, бар көсөн һалып хеҙмәт иткәне өсөн ул 1989 йылдың февраль айында Атҡаҙанған колхозсы исеменә лайыҡ булған. “Шулай булмай ни олатайың колхозҙа ғына түгел, бөтә район кимәлендә уңыш йыйыуҙа беренселеккә сыға торғайны”, -ти өләсәйем.
 Ордендарына килһәк: “Участнику трудового фронта. 30 лет победы в Великой Отечественной войне”, “Участнику трудового фронта. 40 лет победы в Великой Отечественной войне”, “Участнику трудового фронта. 50 лет победы в Великой Отечественной войне”, миҙалдары: “Тракторист-машинист, ударник коммунистического труда”, “Победитель социалистического труда 1973 года”, “Победитель социалистического труда 1974 года”, “Победитель социалистического труда 1976 года”, “Победитель социалистического труда 1978 года”, “Победитель социалистического труда 1980 года”, “Ударник 10-ой 
пятилетки”, “За трудовую доблесть”, “Ветеран труда”, “За победу над Германией”.
Бөгөнгө көндө олатайым Илһам, ҡыҙғанысҡа ҡаршы, беҙҙең арала юҡ. Өләсәйем дә бер ҙә унан ҡалыша торған кеше түгел, улар олатайым менән бергә 7 бала-8-се быуын вәкилдәрен тәрбиәләп үҫтергәндәр. “Үҙем ишле ғаиләлә тыуған ҡыҙыҡай был нәҫелгә ҡушылып, уны ла ишәйтеп ебәрҙем”,- ти өләсәйем Рәсимә. Атайымдар бөтәһе 7 бала, улдары: Рәфим (1956), Тәбрис (1959), Рәүҙәт (1961), Илгиз (1968) һәм атайым Кәүсәр (1971), ҡыҙҙары: Рәмзиә (1965) менән Иралия (1966). “Бер-бер артлы тыуа торҙолар, үҫә торҙолар. Үҫкәнерәктәре бәләкәйҙәрен ҡараша, ярҙамлаша ине. Бөгөнгөләй түңәрәк өҫтәл тирәләй теҙелешеп ултырғандары хәтеремдә (фотоһүрәт). Бер-бер артлы үҫеп мәктәпкә лә киттеләр. Нисә балам уҡыуына ҡарамаҫтан, бер ҡасан да йөҙөмә ҡыҙыллыҡ килтермәнеләр, эштә генә түгел уҡыуҙа ла бик тырыш булдылар. Хатта мәктәптең “Абруйлы ата-анаһы” ла булып торҙоҡ.  Гөрләп-шаулап мәктәп байрамдары үтә торҙо, балалар үҫә төштө. Мәктәпте тамамлап, төрлө уҡыу йорттарына инделәр, олатайың менән тырыштыҡ- бөтәһен дә уҡытып сығарҙыҡ. Гөрләтеп туйҙар яһап ғаиләле лә булды бөтәһе лә. Парҙарынан да уңдылар”, - ти өләсәйем. 
Тормош ата менән әсә тырышлыҡтарының барыһының да бик дөрөҫ, ваҡытлы булыуын раҫланы. Балаларының бөтәһе лә тормошҡа ныҡлы аяҡ баҫҡан. Бөгөнгө көндә атайымдың туғандары илебеҙҙең төрлө ерҙәренә таралғандар, төрлө тармаҡтарында хеҙмәт итәләр (фотоһүрәт). Рәфим менән Рәүҙәт ағайҙар Усинск ҡалаһында шәхси автобаза етәкселәре, Тәбрис ағайым Мурманск ҡалаһында банкта инженер-механик булып эшләй, Илгиз ағайым Нефтекама ҡалаһында евротәҙрәләр, мебель цехында эшләй, ә олатайым Нижневартовскиҙа механик булып эшләй, Иралия апайым Усинскиҙа бухгалтер-экономист, ә Рәмзия апайым ошо уҡ Усинск ҡалаһында шәфҡәт туташы булып хеҙмәт итәләр. Ҡайҙа ғына эшләһәләр ҙә  олатайым Илһам кеүек техника менән эш итә улдары. Яратҡан эштәре менән шөғөлләнә, һәм һәр береһе, ғаиләлә һалынған ҡиммәттәрҙе һаҡлап, балаларына тапшырырға ынтыла. Ейәне Денистың шәхси автосервисы бар бөгөн. 
“Балаларыбыҙ беҙҙең иң яҡшы һыҙаттарҙы ғына алған.Ҡайҙа ғына булмаһындар, минең кеүек сабыр, намыҫлы, олатайың Илһам кеүек уңған, тырыш булды улар. Ҡулдарынан бер килмәгән эштәре лә юҡ”,- тип маҡтай өләсәйем балаларын. 
Быуындар сылбырының ныҡлығын дәлилләп ейән-ейәнсәрҙәр бүләк иткән тормош уларға-9-се быуын вәкилдәрен. Бөгөнгө көндө өләсәйемдең 18 ейән-ейәнсәрҙәре, улар араһында ғаилә ҡороп өлгөргәндәре лә бар (фотоһүрәт). Илебеҙҙең төрлө төбәктәрендә: Өфө, Санкт-Петербург, Усинск, Нефтекама, Сыктывкар ҡалаларында төрлө һөнәрҙәргә уҡыйҙар. Йәйге ялдар ваҡытында йыйылғанда, 30-лап кеше булабыҙ йәмле, ҙур өй эсендә. Һәр көн өләсәйем бер мейес икмәк бешерә, өй эсе, ихаталар гөжләп тора. Эй күңелле, йәмле була ла инде шул саҡтарҙа.

Кәшкәләү ауылында төп йортта өләсәйем бөгөн яңғыҙы ғына йәшәй (фотоһүрәт). Шулай булыуға ҡарамаҫтан, балалары уны ташламайҙар, һәр саҡ ҡайтып, ярҙамлашып торалар. Өләсәйем үҙе был турала: “Китәләр ҙә, ҡайта ла башлайҙар. Уларһыҙ булмай”-, ти.
Төпсөк улы атайым донъяһын ошо уҡ ауылда ҡорған. Беҙ ғаиләлә 4 кеше: атайым Кәүсәр, әсәйем Гөлсәсәк, мин үҙем Рузель һәм яратҡан һеңлем Разалина. Әсәйем мәктәп ашханаһында эшләй. Әсәйем дә, атайым да ишле ғаиләнән, шуның өсөндер ҙә тырыш, эшһөйәрҙәр улар(фотоһүрәт) . Баҡсабыҙҙа емеш-еләк, сәскәләр шаулап үҫә, ҡаралты тулы мал-тыуар. Өйөбөҙ ҙә гел сәскәлә, сөнки әсәйем гөлдәр ярата. Исеме лә есеменә тура килгән бит уның- Гөлсәсәк.  Мин үҙем Кәшкәләү урта дөйөм белем биреү мәктәбенең 8- се класында, һеңлем 2- се класында уҡый (фотоһүрәт). Һәр саҡ төшөп өләсәйгә ярҙамлашып торабыҙ. Мин дә атайым кеүек техника менән ҡыҙыҡһынам, уның юлын дауам итермен, тип уйлайым.
Кеше китә-йыры ҡала, кешелек шулай дауам итә. Көн артынан көн тыуа, тик кешеләрҙең күркәм эштәре бер ҡасан да онотолмай. Ауылыбыҙҙа мәсет төҙөү уйын олатайым иҫән сағында уҡ күтәргәйне. Уның ошо изге ниәтен улдары 
тормошҡа ашырҙы. Ауылыбыҙҙың уртаһында изге йорт балҡып тора бөгөн, үҙенең манараһы менән йыраҡтан уҡ үҙенә саҡыра кеүек. Олатайым иҫтәлегенә Илһам мәсете тип, атанылар уны. Ағайҙарым Рәфим, Рәүҙәт, Тәбрис, апайҙарым аҡсалата ярҙам күрһәтһәләр, Илгиз ағайым мәсеттең манараһын үҙ ҡулдары менән яһаны, атайым төҙөлөштә ярҙамлашты.Тыуған ауылыбыҙға күрһәткән изгелектәре бының менән генә лә сикләнмәй: ауыл зиратын кәртәләүҙә, хатта Бөйөк Еңеүҙең 60 йыллығына бағышлап асылған обелискты асыуҙа ла уларҙың ярҙамы ҙур.

Олатайымдың яҙмаларында: “Кәшкәләү бөтөп тип әйтерлек Боҫҡон нәҫеленә  ҡарай. Харам-маҙар беҙгә килешмәй. Эшләмәгән ас йәшәй, эшләп ашарға яралғанбыҙ. Мин үҙемдең 7 быуынымды беләм, һеҙ ҙә тыуғандарығыҙҙы белеп йәшәгеҙ  ”,-тип яҙып ҡалдырған. Ә мин үҙем - аҫаба башҡорттары булған Боҫҡон нәҫеленең вәкиле- 9 быуынымды белеүем менән ғорурланам. Үҙ эшемде тағы ла өләсәйемдең һүҙҙәре менән тамамлағым килә. “Кешелә иң мөһиме – уҡымышлылыҡ, намыҫлылыҡ, эшһөйәрлек, яуаплылыҡ һәм кеше йәнле булыу. Был һыҙаттарҙы беҙ олатайың менән балаларыбыҙҙа үҫтерергә тырыштыҡ. Әле беҙҙән һуң да быуындан быуынға күсә килһен улар. Был донъяла беҙ йәшәйбеҙ икән, үҙебеҙҙән һуң ҡалған быуындарға туған телебеҙҙе, динебеҙҙе, ғаиләлә килгән күркәм сифаттарҙы түкмәй-сәсмәй мираҫ итеп тапшырырға тейешбеҙ”.     

